
A.L. 55 tal-2026

ORDINANZA DWAR IR-REGOLAMENT TAT-TRAFFIKU 
(KAP. 65)

Regolamenti tal-2026 dwar l-Ittestjar tad-Droga waqt is-Sewqan 

BIS-SAĦĦA tas-setgħat mogħtija bl-artikolu 15BB tal-
Ordinanza dwar ir-Regolament tat-Traffiku, il-Ministru responsabbli
għall-Pulizija, għamel dawn ir-regolamenti li ġejjin:- 

Titolu.1. It-titolu ta’ dawn ir-regolamenti hu r-Regolamenti tal-2026
dwar l-Ittestjar tad-Droga waqt is-Sewqan.

Tifsir. 

L.S. 586.08.

2. (1) F’dawn ir-regolamenti, sakemm il-kuntest ma
jeħtieġx xort’ oħra:

"awtorità kompetenti" għandu jkollha l-istess tifsira kif
mogħti lilha fir-regolament 2 tar-Regolamenti dwar il-
Protezzjoni tad-Data (Ipproċessar ta’ Data Personali minn
Awtoritajiet Kompetenti għall-Finijiet tal-Prevenzjoni, l-
Investigazzjoni, is-Sejbien jew il-Prosekuzzjoni ta’ Reati
Kriminali jew l-Eżekuzzjoni ta’ Pieni Kriminali);

L.S. 586.08.

"kontrollur" għandu jkollha l-istess tifsira kif mogħti lilha
fir-regolament 2 tar-Regolamenti dwar il-Protezzjoni tad-Data
(Ipproċessar ta’ Data Personali minn Awtoritajiet Kompetenti
għall-Finijiet tal-Prevenzjoni, l-Investigazzjoni, is-Sejbien jew
il-Prosekuzzjoni ta’ Reati Kriminali jew l-Eżekuzzjoni ta’ Pieni
Kriminali);

Kap. 65."Ordinanza" tfisser l-Ordinanza dwar ir-Regolament tat-
Traffiku;

L.S. 586.08.

"proċessur" għandu jkollha l-istess tifsira kif mogħti lilha
fir-regolament 2 tar-Regolamenti dwar il-Protezzjoni tad-Data
(Ipproċessar ta’ Data Personali minn Awtoritajiet Kompetenti
għall-Finijiet tal-Prevenzjoni, l-Investigazzjoni, is-Sejbien jew il-
Prosekuzzjoni ta’ Reati Kriminali jew l-Eżekuzzjoni ta’ Pieni
Kriminali);

"test tad-droga tal-fluwidu orali" għandu jkollha l-istess
tifsira kif mogħti lilha fl-artikolu 15I tal-Ordinanza;

"test ta’ konferma" għandu jkollha l-istess tifsira kif mogħti
lilha fl-artikolu 15I tal-Ordinanza.

"test preliminari" għandu jkollha l-istess tifsira kif mogħti
lilha fl-artikolu 15I tal-Ordinanza;

(2) Sakemm ir-rabta tal-kliem ma teħtieġx xort’ oħra, kliem u
frażijiet użati f’dawn ir-regolamenti li mhumiex imfissra f’dan ir-
regolament għandu jkollhom l-istess tifsira kif mogħti lilhom fl-
Ordinanza.

It-twettiq ta’ 
testijiet tad-
droga tal-
fluwidu orali.

3. (1) Għall-finijiet li jitwettaq it-test tad-droga tal-fluwidu
orali msemmi fl-Ordinanza, it-test għandu jitwettaq fil-ġenb tat-triq
minn uffiċjal tal-Pulizija fuq il-persuna suspettata li wettqet reat taħt l-
Ordinanza jew persuna msemmija fl-artikolu 15ĊA tal-Ordinanza,
permezz ta’ strument approvat kif stabbilit fl-Ewwel Skeda, li għandu
jissejjaħ it-test preliminari. 

(2) Jekk it-test preliminari jipproduċi riżultat pożittiv għad-
drogi, kampjun sussegwenti ta’ fluwidu orali jew demm għandu
jinkiseb mingħand il-persuna suspettata li wettqet reat taħt l-Ordinanza
jew persuna msemmija fl-artikolu 15ĊA tal-Ordinanza, u jiġi riferut
għal analiżi ta’ konferma f’laboratorju approvat għal dan il-għan taħt
it-Tieni Skeda, li għandu jissejjaħ it-test ta’ konferma.

It-teħid ta’ 
kampjun tad-
demm għall-
ittestjar għall-
kannabis.

4. (1) Meta persuna, wara li tkun għamlet it-test preliminari,
tirriżulta pożittiva għal Delta-9-tetrahydrocannabinol
(THC(kannabis)), hija għandha tiġi arrestata u tkun meħtieġa li
tipprovdi kampjun tad-demm skont il-proċedura stabbilita f’dan ir-
regolament u l-proċeduri operattivi standard maħruġa jew approvati
mill-Pulizija.

(2) Kampjun tad-demm jista’ jittieħed biss minn persuna
arrestata jekk tagħti l-kunsens tagħha.

(3) Uffiċjal tal-Pulizija li ma għandux ikun taħt il-grad ta’
Surġent, għandu qabel ma jitlob il-kunsens tal-persuna, jinforma lill-
persuna dwar:

(a) in-natura tat-talba u r-raġunijiet għaliha;

(b) il-konsegwenzi tal-għoti tal-kunsens tagħha u tar-
rifjut tal-kunsens kif provdut fis-subregolament (8); u

(ċ) id-dritt li tikkonsulta avukat jew prokuratur legali
qabel ma tiddeċiedi jekk tagħtix il-kunsens tagħha jew xort’oħra.

(4) Jekk il-persuna ma tkunx kapaċi tagħti l-kunsens tagħha
sabiex tagħti kampjun tad-demm, u tali persuna kienet raġonevolment
suspettata li kienet involuta f’aċċident serju tat-traffiku, uffiċjal tal-
Pulizija li ma għandux ikun taħt il-grad ta’ Spettur, għandu jitlob lil

Maġistrat bil-miktub, mingħajr dewmien żejjed, sabiex jawtorizza t-
teħid u l-analiżi ta’ kampjun tad-demm:

Iżda d-dispożizzjonijiet ta’ dan is-subregolament
għandhom japplikaw ukoll mutatis mutandis fil-każ ta’ fluwidi orali.

(5) Il-persuna arrestata meħtieġa li tagħti kampjun tad-demm
għandha tkun intitolata li tikkonsulta avukat jew prokuratur legali
qabel ma tiddeċiedi jekk tagħtix il-kunsens tagħha jew xort’oħra.

(6) Meta l-persuna arrestata meħtieġa li tagħti kampjun tad-
demm, titlob li tikkonsulta avukat jew prokuratur legali skont is-sub-
regolament (5), il-Pulizija għandha tieħu notament tal-fatt, id-data u l-
ħin tat-talba u għandha tippermetti lill-persuna arrestata tikkonsulta
ma’ avukat jew prokuratur legali għal tali ħin kif ikun xieraq skont iċ-
ċirkostanzi, liema ħin ma għandux jeċċedi sagħtejn (2) mill-aħħar
okkorrenza li l-istess persuna kienet qiegħda ssuq, tipprova ssuq jew
fil-kontroll ta’ vettura bil-mutur jew vettura oħra fit-triq jew f’post
pubbliku ieħor.

(7) Meta l-persuna arrestata tkun talbet li tikkonsulta avukat
jew prokuratur legali, il-kunsens tagħha għat-teħid ta’ kampjun tad-
demm jista’ jintalab biss wara li tkun saret tali konsultazzjoni.

(8) Meta l-kunsens xieraq għat-teħid ta’ kampjun tad-demm
mill-persuna arrestata jkun ġie miċħud mingħajr raġuni valida, fi
kwalunkwe proċeduri kontra l-persuna għal reat, il-Qorti tista’ tagħmel
tali inferenzi mir-rifjut kif jidher xieraq u r-rifjut jista’, abbażi ta’ tali
inferenzi, jiġi ttrattat bħala, jew li jkun kapaċi jammonta għal
korroborazzjoni ta’ kwalunkwe prova kontra l-persuna li fir-rigward
tagħha r-rifjut huwa materjali. 

Kondotta 
applikabbli 
għat-testijiet 
tad-droga 
kollha.

5. Għall-finijiet ta’ dawn ir-regolamenti, it-testijiet tad-droga
kollha għandhom jitwettqu skont il-proċeduri operattivi standard
maħruġa jew approvati mill-Pulizija, kif jistgħu jiġu emendati minn
żmien għal żmien, u għandhom ikunu vinkolanti.

Post fejn 
kampjun tal-
fluwidu orali 
għandu jiġi 
mogħti.

6. Kampjun ta’ fluwidu orali għandu jingħata fil-post stipulat
mill-uffiċjal tal-Pulizija li jkun qed iwettaq it-test preliminari, jew
f’għassa tal-Pulizija, f’ċentru tas-saħħa jew fi sptar.

Analiżi tal-
fluwidu orali, 
tad-demm jew 
kampjun tal-
urina. 

7. (1) L-analiżi ta’ kwalunkwe kampjun imsemmi fl-
artikolu 15E(1) tal-Ordinanza għandha ssir f’laboratorju approvat għal
dan il-għan elenkat fit-Tieni Skeda. 

(2) Uffiċjal tal-Pulizija jista’ jitlob l-għoti ta’ kampjun jew
kampjuni tad-demm minn persuna suspettata li wettqet reat taħt l-
Ordinanza jew persuna msemmija fl-artikolu 15ĊA tal-Ordinanza, li

għandu jitwettaq minn tabib jew minn professjonist mediku u skont il-
proċedura stabbilita fir-regolament 4. Tali kampjun jew kampjuni
għandhom jiġu mogħtija f’għassa tal-Pulizija, f’ċentru tas-saħħa jew fi
sptar. 

(3) Uffiċjal tal-Pulizija jista’ jitlob l-għoti ta’ żewġ (2)
kampjuni ta’ urina minn persuna suspettata li wettqet reat taħt l-
Ordinanza jew persuna msemmija fl-artikolu 15ĊA tal-Ordinanza. Tali
kampjun jew kampjuni għandhom jiġu mogħtija f’għassa tal-Pulizija,
f’ċentru tas-saħħa jew fi sptar.

(4) Iż-żewġ (2) kampjuni tal-urina msemmija fis-
subregolament (3) għandhom jiġu mogħtija b’intervall ta’ siegħa
bejniethom, u l-aħħar kampjun għandu jintuża għall-analiżi tal-
laboratorju.

Riżultat pożittiv 
wara analiżi ta’ 
konferma. 

8. Jekk l-analiżi ta’ konferma tal-laboratorju minn xi wieħed
mill-kampjuni mogħtija msemmija fl-artikolu 15E(1) tal-Ordinanza
tidentifika riżultat pożittiv għad-drogi, jew fil-każ ta’ Delta-9-
tetrahydrocannabinol (THC), tidentifika livell ogħla mil-livelli
preskritti, kif stabbilit fl-artikolu 15ĊD tal-Ordinanza, il-persuna
soġġetta għat-test għandha tkun ħatja ta’ reat taħt l-Ordinanza u
għandha teħel il-piena stabbilita fl-artikolu 15H tal-Ordinanza.

Konsiderazzjon-
ijiet dwar il-
ħarsien tad-data.

9. (1) Kwalunkwe pproċessar ta’ data personali fir-rigward
ta’ test tad-droga tal-fluwidu orali, test tad-demm jew test tal-urina li
jitwettqu skont l-Ordinanza jew dawn ir-regolamenti għandu jiġi
pproċessat mill-awtorità kompetenti jekk ikun strettament meħtieġ
għall-finijiet ta’ prevenzjoni, investigazzjoni, sejbien jew
prosekuzzjoni ta’ reati skont l-Ordinanza.

L.S. 586.08.

(2) L-ipproċessar ta’ kategoriji speċjali ta’ data personali għall-
finijiet stabbiliti fis-subregolament (1) għandu jikkonforma bis-sħiħ
mar-Regolamenti dwar il-Protezzjoni tad-Data (Ipproċessar ta’ Data
Personali minn Awtoritajiet Kompetenti għall-Finijiet tal-Prevenzjoni,
l-Investigazzjoni, is-Sejbien jew il-Prosekuzzjoni ta’ Reati Kriminali
jew l-Eżekuzzjoni ta’ Pieni Kriminali) u d-drittijiet u l-libertajiet
fundamentali tas-suġġetti tad-data.

(3) Il-kontrollur, filwaqt li jqis in-natura, l-ambitu, il-kuntest u
l-finijiet tal-ipproċessar kif ukoll ir-riskji ta’ probabbiltà u gravità
diversi għad-drittijiet u l-libertajiet tal-persuni kkonċernati, għandu
jimplimenta miżuri tekniċi u organizzattivi xierqa, b’mod effettiv u
sabiex jintegra s-salvagwardji meħtieġa fl-ipproċessar, sabiex
jipproteġi d-drittijiet tas-suġġetti tad-data.

(4) L-ipproċessar ta’ data personali għall-finijiet stabbiliti fis-
subregolament (1) għandu jinżamm f’forma li tippermetti l-
identifikazzjoni tas-suġġetti tad-data għal mhux aktar milli jkun
meħtieġ għal-finijiet li tiġi pproċessata tali data. 

(5) Il-kontrollur għandu jiżgura li l-aċċess fiżiku u, jew
elettroniku għad-data personali pproċessata għall-finijiet ta’ dawn ir-
regolamenti għandu jingħata strettament lill-persunal awtorizzat mill-
kontrollur. 

(6) Fejn l-ipproċessar irid jitwettaq mill-proċessur f’isem il-
kontrollur, il-kontrollur għandu juża biss proċessuri li jagħtu garanziji
suffiċjenti sabiex jiġu implimentati miżuri tekniċi u organizzattivi
xierqa. 

L.S. 586.08.

(7) Il-kontrollur għandu jiżgura li l-ipproċessar imwettaq mill-
proċessur ikun irregolat minn kuntratt, li jorbot lill-proċessur fir-
rigward tal-kontrollur. Il-kuntratt għandu jkun fih ir-rekwiżiti kif
stabbiliti fir-regolament 22(3) tar-Regolamenti dwar il-Protezzjoni tad-
Data (Ipproċessar ta’ Data Personali minn Awtoritajiet Kompetenti
għall-Finijiet tal-Prevenzjoni, l-Investigazzjoni, is-Sejbien jew il-
Prosekuzzjoni ta’ Reati Kriminali jew l-Eżekuzzjoni ta’ Pieni
Kriminali). 

(8) L-uffiċjal tal-protezzjoni tad-data tal-Pulizija għandu jkun
involut u kkonsultat b’mod xieraq u f’waqtu dwar il-kwistjonijiet
kollha relatati mal-protezzjoni tad-data personali għall-fini ta’ dawn ir-
regolamenti.

L-EWWEL SKEDA
(regolament 3(1))

Din li ġejja hija l-lista ta’ strumenti approvati li jistgħu jintużaw
minn uffiċjal tal-Pulizija għat-twettiq tat-test preliminari tad-droga tal-
fluwidu orali:

 Test tad-Droga Securetec DrugWipe 5S

Test tad-Droga Securetec DrugWipe 6S

Securetec WipeAlyser

IT-TIENI SKEDA
(regolamenti 3(2) u 7(1))

Din li ġejja hija l-lista ta’ laboratorji approvati għat-twettiq tat-
test ta’ konferma msemmi fir-regolament 3(2) u analiżi ta’ konferma
oħra msemmija fir-regolament 7:

Laboratorju tal-Analiżi Forensika (li jinsab fid-Dipartiment tal-
Kimika – l-Università ta’ Malta);

Kwalunkwe laboratorju ieħor taħt l-awtorità tal-Ministeru
responsabbli għas-Saħħa.

